
Høyringsuttale - forslag til endringar i plan- og bygningslova 
 

Samandrag: 
Kommunal- og moderniseringsdepartementet har sendt forslag til endringar i plan- og 
bygningslova og matrikkellova ut på høyring. Regjeringa vil gi kommunane større 
handlingsrom. Dagens reglar stiller strenge vilkår for dispensasjon, og fylkesmannen 
kan overprøve kommunen sine vurderingar i alle typar dispensasjonssaker, også i 
saker der det berre er lokale omsyn som vert ivaretekne 
 
Med regjeringa sitt forslag blir terskelen for å gje dispensasjon senka, og 
fylkesmannen sitt mynde til å overprøve kommunen sitt skjønn blir meir avgrensa 
enn i dag. Kommunane skal få meir makt over dispensasjonar som berre vedkjem 
lokale omsyn som til dømes avstandskrav, utnyttingsgrad eller etasjetal. 
 
Teknisk utval 27.08.2020: 
 
Behandling: 

Røysting: 
 
Tilrådinga frå kommunalsjef teknisk vart vedteken med 7 mot 0 røyster. 
 
 
TEK- 81/20 Vedtak: 

Ulstein kommune stiller seg i hovudsak positive til føreslegne endringar i plan- og 
bygningslova. Forslaget inneber ei styrking av det kommunale sjølvstyret. 
Samstundes får kommunen større ansvar for å sikre nasjonale, regionale og lokale 
interesser i planlegging og handsaming av einskildsaker. 
 
 

Kommunalsjefen si tilråding: 
 
Ulstein kommune stiller seg i hovudsak positive til føreslegne endringar i plan- og 
bygningslova. Forslaget inneber ei styrking av det kommunale sjølvstyret. 
Samstundes får kommunen større ansvar for å sikre nasjonale, regionale og lokale 
interesser i planlegging og handsaming av einskildsaker. 
 
 
 
 



  



Vedlegg: 
Høyring frå KMD - forslag til endringar i plan- og bygningslova 
Høyringsnotat 
 

Saksopplysningar: 
Kommunal- og moderniseringsdepartementet har sendt forslag til endringar i plan- og 
bygningslova og matrikkellova ut på høyring. Frist for å kome med uttale er sett til 1. 
septemer 2020. 
 
Departementet foreslår endringar knytt til regional plan (§ 8-1), omsynssoner i 
reguleringsplan (§ 12-6) og dispensasjon (§ 19-2). 
 
Kommunal- og moderniseringsminister Nikolai Astrup oppsummerer endringane slik: 

· «Kommunene skal få større handlingsrom i dispensasjonssaker så lenge de holder 
seg innenfor nasjonalt og regionalt rammeverk. 

· Forslaget vil redusere statens adgang til å overprøve kommunens skjønnsutøvelse i 
lokalpolitiske saker. Terskelen for å innvilge dispensasjon blir senket. 

· Regjeringens mål er å gjøre hverdagen enklere for kommunen, næringslivet og den 
enkelte.» 

 
Plan- og bygningslova 
§ 8-1 Regional plan 
Regionale planar skal leggjast til grunn for kommunal, fylkeskommunal og statleg 
planlegging. 
 
For kommuneplanen sin arealdel og reguleringsplanar gjeld nasjonale krav til 
framstilling og teiknsetjing (jf. Kart- og planforskrifta og nasjonale 
produkspesifikasjonar). Det er ikkje krav om standardisert framstilling av regionale 
planar i dag, noko som gir utfordringar når kommunane skal registrere slike planar i 
kommunen sitt planregister. 
 
Departementet kjem difor med forslag om nytt ledd i § 8-1, som inneber at 
departementet kan gi forskrift om tekniske kvalitetskrav til regionale planar og om 
inndeling i arealsoner. 
 
§ 12-6 Omsynssoner i reguleringsplan 
Omsynssoner er først og fremst eit verkemiddel i kommuneplanen sin arealdel (KPA) 
for å vise viktige omsyn og interesser uavhengig av arealformål med rettsleg 
bindande føresegner og retningsliner. Omsynssoner i KPA, skal leggjast til grunn ved 
regulering og enkeltsaksbehandling. 
 
Omsynssonene vert også nytta som forankring for ulike verkemiddel, og som 
referanse for administrative behov, t.d. sone der gjeldande reguleringsplan framleis 
skal gjelde. 
 
I utgangspunktet er ikkje omsynssoner tenkt å ha ein funksjon på 
reguleringsplannivå, med mindre det er fastsett juridisk bindande føresegner. 
 
I § 12-6 er omsynssone, jf. § 11-8 f ikkje unnateke bruk også i reguleringsplan. Det 
har ført til at omsynssone kan nyttast i reguleringsplan til å fastsette at ein annan 
reguleringsplan skal gjelde uendra inne i den første reguleringsplanen. 
 



Dette er ein uheldig praksis som kan gjere plansituasjonen komplisert. 
Departementet kjem difor med forslag til nytt andre ledd i plan- og bygningslova § 12-
6, om at omsynssone der gjeldande reguleringsplan skal gjelde uendra, ikkje kan 
nyttast i detaljregulering. 
 
 
§ 19-2 Dispensasjonsvedtaket 
Departementet foreslår endringar i plan- og bygningslova § 19-2 som regulerer 
kommunen sitt høve til å gje dispensasjon frå føresegner gitt i eller i medhald av lova. 
Det vert føreslege at omsynet til nasjonale og regionale interesser skal nemnast 
særskilt, for å tydeleggjere at kommunen ikkje kan dispensere dersom desse omsyna 
vert vesentleg sett til side. 
 
Vidare ønskjer departementet å styrke det kommunale sjølvstyret. I saker der 
dispensasjon berre er av lokalpolitisk karakter, som t.d. dispensasjon frå 
avstandskrav, utnyttingsgrad, etasjetal eller plankrav, skal kommunen få større 
handlingsrom. 
 
Departementet ønskjer å senke terskelen for dispensasjon ved å fjerne dagens 
strenge krav til interesseovervekt ved vurdering av fordeler og ulemper. 
Departementet kjem difor med framlegg om å fjerne kravet om at fordelane ved å gi 
dispensasjon skal vere «klart» større enn ulempene etter ei samla vurdering. 
Departementet ønskjer å gjeninnføre ordninga etter tidlegare lov, kor det var 
tilstrekkeleg med alminneleg interesseovervekt for å kunne gje dispensasjon. 
 
Departementet kjem med framlegg om å oppheve fjerde ledd i § 19-2, som har 
føresegner om at statlege og regionale rammer og mål skal leggast særleg vekt på i 
dispensasjonsvurderinga. 
 
Matrikkellova 
Departementet foreslår to mindre rettingar av feil i matrikkellova. 
 
Kommentar: 
Kommunen har ingen kommentar til rettinga. 
 
Vurdering: 
§ 8-1 
Ulstein kommune seier seg samd i denne endringa knytt til § 8-1. 
 
§ 12-6 
Dagens lovverk inneber at omsynssoner kan nyttast i reguleringsplan til å fastsetje at 
ein annan reguleringsplan skal gjelde uendra inne i den første reguleringsplanen. 
Dette kan medføre usikkerhet om kva planar som faktisk gjeld innanfor eit 
planområde. 
 
Problemstillinga har ikkje skapt nemneverdige problem for Ulstein kommune. 
  
Kommuneadministrasjonen stiller seg positiv til endringa. Det er ei ryddig og grei 
avklaring. 
 
§ 19-2 
Dispensasjonar handlar i stor grad om unntak frå planar som kommunen sjølv har 



vedteke. I planprosessane skal det leggjast til rette for medverknad frå 
innbyggjarane, organisasjonar og andre myndigheiter. Prosessane er transparente 
og stiller strenge krav til utgreiing. Forslaget vil gi lokalpolitikarane større makt til å 
vike frå deira eigne planar. Planar som lokalbefolkninga sjølv i stor grad har 
medverka til. 
 
Regjeringa vil styrke det kommunale sjølvstyret gjennom å senke grensa for å gi 
dispensasjon, og å svekke kontrollen i og med forvaltninga. Kommuneplanen sin 
arealdel og reguleringsplanar er rettsleg bindande i høve til arealformål og 
føresegner. 
 
Ulstein kommune meiner det er viktig å styrke det kommunale sjølvstyret og redusere 
statleg og regional detaljstyring. Det er viktig å gi lokalt handlingsrom gjennom å 
utvide kommunane sitt dispensasjonsmynde frå eksisterande lokalt vedtekne planar 
innanfor rammeverket av nasjonalt regelverk. Det må leggjast stor vekt på 
lokaldemokratiet i plan- og byggesaker. Kommunane har best kunnskap om lokale 
forhold, og kan dermed finne gode tenlege løysingar til det beste for innbyggjarane i 
kommunen. Samstundes er det svært viktig at kommunane tek omsyn til jordvern, 
klima og miljø (skred, flaum mm) og sikrar enkeltpersonar sine rettar og 
rettstryggleiken. 
 
Endringane vil krevje at kommunen har betre oversikt over eit stort og omfattande 
fagfelt. Mellom anna tydeleggjer endringa kommunen sitt ansvar for å sikre at 
nasjonale og regionale interesser vert forstått og ivaretekne lokalt. Kommunen må i 
større grad grunngi sine val. Plan- og bygningslova sin § 19-2 tredje ledd stiller krav 
om at kommunen i sine vurderingar skal leggje særleg vekt på dispensasjonen sine 
konsekvensar for helse, miljø, jordvern, sikkerheit og tilgjenge. Kommunen får ekstra 
ansvar for å unngå uønskte konsekvensar av dispensasjonsvedtaket innanfor 
områda nemnde i tredje ledd. 
 
Lokalpolitikarane må vere bevisste i si rolle og som ansvarlege for plan- og 
byggesaker. 
 
Konklusjon: 
Forslaget inneber ei styrking av det kommunale sjølvstyret. 
Samstundes får kommunen større ansvar for å sikre nasjonale, regionale og lokale 
interesser i planlegginga. 
Administrasjonen stiller seg i hovudsak positiv til endringar i plan- og bygningslova 
departementet legg fram og tilrår at teknisk utval sluttar seg til framlegget. 
 
Likestillingsmessige sider ved saka: Ingen innverknad. 
Konsekvensar for folkehelsa:  Ingen innverknad. 
Miljøkonsekvensar: Endringane vil kunne få konsekvensar for miljø. Kommunane må 
vere sitt ansvar bevisst for miljømessige forhold. 
Økonomiske konsekvensar: Ingen innverknad. 
Beredskapsmessige konsekvensar: Endringane vil kunne få konsekvensar for 
beredskapen i kommune. Kommunane må ta ansvar. 
Konsekvensar for barn og unge: Barn og unge sine interesser kan bli sett til side i 
høve til andre interesser. Også her må kommunane vere sitt ansvar bevisst. 
 
 
Utskrift av endeleg vedtak: 



Det Kongelige Kommunal- og moderniseringsdepartement 
www.regjeringen.no/ID2686028 
 
 

Arne Runar Vik Anita Sundnes 

kommunalsjef teknisk leiar plan- og bygningsavdelinga 

